Сабактын темасы:        Өмүр баян
Сабактын максаты:
а) өмүр баян жана ага мүнөздүү реквизиттери жөнүндө кеңири маалымат берүү жана жазылыш эрежелерин түшүндүрүү;
б) өмүр баянды окутуу менен биргеликте жазуу сабаттуулугун өнүктүрүү, алган билимдерин турмушта колдонууга машыктыруу;
в) Ч.Айтматовдун өмүр баянынан маалымат алуу менен бирге эмгекчилдикке, чынчылдыкка, өз эли үчүн кызмат кылууга тарбиялоо.
Сабактын тиби: Жаңы материалды өздөштүрүү 

Сабактын усулу: Кластер, чаташкан логикалык чынжыр
Сабактын жабдылышы: таблицалар, тексттер, ватман, маркер, ноутбук
Сабактын болжолдуу регламенти:
Уюштуруу - 5 мин. 
Үй тапшырмасын суроо - 20мин. 
Жаңы тема - 30 мин. 
Бышыктоо - 15 мин. 
Жыйынтыктоо - 3 мин.  
Үй тапшырмасы - 2 мин. 
Баалоо - 5 мин. 
Күтүлүүчү натыйжалар:
· өмүр баян жана анын реквизиттери жөнүндө маалымат алышат;
· турмушта колдонууга үйрөнүшөт;
· өмүр баяндын тилдик өзгөчөлүктөрүн өздөштүрүшөт;
· канцеляризмдер (туулганмын, иштедим, сыйланганмын ж.б.) таанышышат.
Сабактын жүрүшү:
Уюштуруу:
а) Саламдашуу
б) Сабактын алтын эрежесин эскертүү:
1. сабакка активдүү катышуу
2. убакытты туура пайдалануу
3. чөнтөк телефондорду өчүрүү  
4. бири-бирин сыйлоо 
Муз жаргыч: «Мен киммин?» оюну ойнотулат (5 мин.). 
Максаты: студенттерди бири-биринин   сөзүн көңүл коюп угууга, тез ойлонууга, тапкычтыкка машыктырат.
Оюндун шарты:
Тайпа эки топко бөлүнөт. Ар бир топ өзүнө ат тандап алышат. Студенттин артына «тил кат» жана «түшүнүк кат» деген сөздөр өздөрү  кербегендей абалда жабыштырылат. Ар бир топ өзүнүн студентине берилген сөздөрдү атабай туруп, анын табуусуна жардам беришет.
Студенттердин болжолдуу жооптору: 
1-топ. Тил кат 
-  бирөөдөн акча алганда жазылат;
-  буюм берген адамда сакталат;
-  колдо жазылат;
-  акчанын суммасы цифра менен жазылат... 
2-топ. Түшүнүк кат
-   тапшырманы аткарбай койгондо жазылат;
-  жетекчинин талабы боюнча жазылат;

- аткарбай койгонунун себептерин жазат...
Муз жаргычта өзүн биринчи аныктаган топ жеңишке жетишет.
Баалоонун критерийлери топторго түшүндүрүлөт жана таркатылат. (тиркеме №1)
Үй тапшырмасын суроо: 20 мин.
Өтүлгөн тема: Тил кат, түшүнүк кат
1-тапшырма:
1-топ. Түшүнүк кат, тил каттын үлгүлөрүн редакциялоо жана алардын кандай жазылыш керектигин түшүндүрүү (10 мин.). 
2-топ. Түшүнүк кат менен тил каттын окшоштугу жана айырмачылыгы (Венндин диаграммасы) (8мин.).  
Студенттердин болжолдуу жооптору тиркемеге тиркелет (тиркеме №2,3). 
Окутуучунун жыйынтыгы: 2мин.
Демек, түшүнүк кат кызматка байланышкан маселени жетекчиге   билдирүү үчүн жазылган расмий иш кагазы болсо, тил кат кимдир бирөөдөн же уюмдан акчанын же башка ар түрдүү буюмдун алынгандыгын тастыктаган расмий иш кагаз экендигин билдик. Турмушта туура колдонобуз деп ойлойм. 
Жаңы тема:    Өмүр баян 
1.Чакыруу:  3 мин. 
Окутуучу студенттердин базалык түшүнүктөрүнө таянуу менен  студенттерге темага байланыштуу багыттоочу суроо берет.
Суроо:
-  өмүр баян жөнүндө түшүнүгүңөр барбы?
-  өмүр баян качан, кандай жазылат? 
Доскага окутуучу менен биргеликте кластер түзүлөт (тиркеме №4). 
Топтогу ар бир студент өзүнүн өмүр баянын жазышат (7 мин.).  Өмүр баянды жазышып бүткөндөн кийин топторго өмүр баяндын болжолдуу үлгүсү жана реквизити берилет. Бири-биринин өмүр баянын редакциялашат (8 мин.). ((тиркеме №5)
2. Түшүнүү:
Топторго текст таркатылат (тиркеме №6). Окууга көрсөтмө берилип,  убакыт белгиленип, топтор текстти көңүл коюп окушат (5мин.). 
Окутуучу менен биргеликте чакырууда түзүлгөн кластерди толукташат (5 мин.). 
Окутуучунун жыйынтыгы:  2мин.
Демек, өмүр баян - бул адам тарабынан өз колу менен жазылып, эркин формада белгилүү убакыттын аралыгында адам басып өткөн эмгек жолу жөнүндө баяндоочу иш кагазы. Өмүр баян атайын даярдалган баракка же жөнөкөй эле кагазга ишке жаңы киргенде, окууга тапшырганда өз колу менен жазылат... (Таблицанын жардамы менен реквизиттери түшүндүрүлөт). 
Ой жугуртүү  (Жаңы үйрөнгөн билимдерин бекемдөө):
 Бышыктоо: 15мин.
Топторго   төмөнкүдөй тапшырма берилет: 
1-тапшырма: 5мин.
Чаташкан логикалык чынжыр. Топторго өмүр баяндын реквизиттери берилет, аларды ирети менен жайгаштырып чыгышат (тиркеме №7). 
Окутуучу өмүр баяндын реквизити боюнча түзүлгөн таблицаны доскага илип, жеңген топту студенттер менен биргеликте аныктайт.
2-тапшырма: 10 мин.

Ноутбуктан Ч.Айтматовдун өмүр баяны боюнча түзүлгөн слайдарды окушуп, реквизит боюнча 3-жактагы өмүр баянды жазышат.
Студенттердин болжолдуу жооптору тиркелет (тиркеме №8). 
Окутуучунун жыйынтыгы: Змин.
Демек, бүгүнкү сабакта өмүр баяндын реквизиттери жана анын жазылышы жөнүндө маалымат алдыңар.  Өмүр баян биринчи жана үчүнчү  жак менен жазылат. Биринчи жак менен жазылган өмүр баяндарда автордун тилдик бөтөнчөлүгү чагылдырылат жана ал стилде сүйлөшүү стилинин белгилери басымдуулук кылат, бирок расмийлүүлүк сакталат. Үчүнчү жак менен жазылган өмүр баяндын тили окуяларды кескин кыска баяндаганы менен айырмаланат. Үчүнчү жакта жазылган өмүр баянда 3,4,5 - реквизиттер пайдаланылбайт. Өмүр баян так, түшүнүктүү жазылат, өзүн-өзү мактабайт, айрым терс фактылар жашырылбайт, өткөн чак, кээде учур чак формалары пайдаланылат, диалектизм, эскирген сөздөр болбойт, текст хронологиялык тартипте жазылат.
Үйгө тапшырма: 2мин. 
1 - тапшырма:
1. 40-45 жаштагы (адам)кызматкер катары өмүр баянын жазып келүү.
2 - тапшырма:
2. Өз өмүр баяныңды көркөм стилде баянда.
СӨАИге тапшырма:
3. 3-жакта жазылган улуу инсандардын өмүр баянын таап келүү.

Баалоо: 5мин.
Топтор бири-бирин баалоонун критерийлеринин негизинде баалашат. Окутуучунун жардамы менен мыкты топту аныкташып, активдүү  студенттерди аташат.
Пайдаланылган адабияттар:
1. Алиева Ф. Кыргыз тилинин стилистикасы боюнча кенугуулер жыйнагы.-Б.,2005.
2. Аширбаев Т.,  Айбашева Т. Иш кагаздарын окутуу. -Б., 2002.
3. Ахматов Т., Аширбаев Т. Иш кагаздары. Мамлекеттик тилде иш жүргүзүү. -Б., 2001. 
4. Жапарова Б., Жусупова Н. Мамлекеттик жана расмий тилдерде иш кагаздарын жана иш каттарын жүргүзүү. -Б., 2009. 
5. Карасаев X. Кыргыз тилинин орфографиялык сөздүгү. -Б. 2009. 
№1 тиркеме
Баалоонун критерийлери
	№
	Критерийлер
	Упай
	Эскертүүлөр

	1
	Үй тапшырмасын аткарууда тил кат менен түшүнүк катты редакциялаганы,  Венндин диаграммасын түзгөндүгү;
	
	

	2
	Жаңы тема боюнча кластер түзүүдөгү  топтордун активдүүлүгү, бири-биринин өмүр баянынын редакцияланганы; 
	
	

	3
	Реквизиттерди туура жайгаштыруудагы топтордун аракети, 3-жактагы өмүр баянды түзүшү;    (бышыктоо)
	
	

	4
	Топтордун активдүү катышкандыгы жана алтын эрежелерге баш ийгендиги; 
	
	

	5
	Адабий тилдин нормасында сүйлөөсү;
	
	

	6
	Баары:
	
	


«5» деген баа - 25-20 упай; 
«4»деген баа - 19-15 упай; 
«3» деген баа - 14-10 упай; 
«2» деген баа - 9-4 упай 
№2 тиркеме
Тил каттын редакцияланбаган үлгүсү:
Тил кат
Мен Ош шаарынын жашоочусу Борбиев Эмир «Достук» фирмасынын башчысы Түмөнбаев Акылдан курулуш материалдарын сатып алуу үчүн 25000 сом акча алдым. Карызымды 2011-жылдын 12-сентябрына чейин кайтарып берем.  
Карызды убагында төлөйм.
(колу)                           Э. Борбиев 
Редакцияланган үлгүсү: 
Тил кат
Мен, Ош шаарынын Салиева көчөсүнүн 44 – үйүндө жашоочу Борбиев Эмир, «Достук» фирмасынын башчысы Түмөнбаев Акылдан курулуш материалдарын сатып алуу үчүн 25000 (жыйырма беш миң ) сом акча алдым. Карызымды үстөксүз 2011-жылдын 12-сентябрына чейин кайтарып берем.
Карызды убагында төлөй албасам, ар айына 20% үстөк кошуп, беш айдын ичинде төлөөгө макулмун.
2011.15.04.     

  (колу)                  Э. Борбиев
№2 тиркеме
Түшүнүк каттын редакцияланбаган үлгүсү:
Түшүнүк кат
Ден    соолугума    байланыштуу    2 күн сабакка келбей калдым. Экинчи кайталанбайт деп убада берем.
(колу)      


Жайнаков А.

Түшүнүк каттын редакцияланган үлгүсү:
ОшМУнун медицина факультетинин анатомия кафедрасынын окутуучусу И.Мурзакметовго 
1б - 3 тайпасынын студенти 
А. Жайнаковдон
түшүнүк кат
Ооруп калгандыгыма байланыштуу 2011-жылдын 15-16-мартындагы сабактарга келе албадым.
Тиркеме: №1 эмканасынын  маалымкаты.
17.03.11

(колу)

А.Жайнаков
 5 тиркеме
Өмүр баяндын редакцияланган үлгүсү:
Өмүр баян
Мен, Искендеров Эрик Батырбекович, 1991-жылдын 5-майында Ош областынын Кара-Суу районундагы «Папан» айылында жумушчунун үй бүлөсүндө туулганмын.
Мектепке киргенге чейин ата-энемдин колунда тарбияландым.
1998-жылы «Кызыл-Туу» орто мектебине кирип, 2008-жылы бүтүрдүм.
2008-10-жылдары «Папан» айылында жумушчу болуп эмгектендим. 2010-жылы ОшМУнун медицина факультетине тапшырып, азыркы учурда дарылоо бөлүмүндө окуп жатам. 2011-жылдын 30-мартында ОшМУнун 60 жылдыгына карата өткөрүлгөн «Ырдайлы кыргыз ырларын» фестивалына активдүү катышкандыгым үчүн грамота жана акчалай сыйлыктарды алдым.
Үй-бүлөлүүмүн. Аялым - Азатова Айпери медицина факультетинин тиш дарылоо бөлүмүнүн студенти.
Үй дарегим: Кара-Суу району, Папан айылы, Жаштык көчөсү -25
2011.01. 



(колу)         Искендеров Эрик

№ 5 тиркеме
Өмүр баяндын редакцияланбаган үлгүсү:
Менин өмүрбаяным 

Мен Искендеров Эрик Батырбекович, 1991-жылы 5-майда Ош областынын Кара-Суу районундагы «Папан» айылында туулганмын.
1998-жылы «Кызылтуу» орто мектебине кирип, 2008-жылы бүтүрүп чыктым. Мектепке киргенге чейин ата-энемдин колунда тарбияландым.
2008-10-жылдары «Папан» айылында жумушчу болгонмун.  

2010-жылы ОшМУнун медицина факультетине тапшырып, дарылоо бөлүмүндө талыкпай окуп келе жатам. 
Ушул жылдар ичинде жакшы окуганым үчүн бир нече грамота,  акчалай сыйлыктарды алдым.
Үй-бүлөм беш адамдан турат, ынтымактуу жашайбыз. 
Искендеров Эрик
“___” ______________ 20___ жыл 

 №5 тиркеме
Өмүр баян
Мен, Акылбеков Эмир, 1956-жылдын 18-октябрында Жалал-Абад облусунун Сузак районундагы Калмак -Кырчын айылында кызматчынын үй бүлөсүндө туулганмын. Атам Акылбеков Адыл жана апам Акылбекова Айдана пенсияда.
1973-жылы Сузак районундагы Тоголок Молдо атындагы орто мектепти бүтүп, Ош мамлекеттик университетинин кыргыз филологиясы факультетине окууга өттүм. 1975-77-жылдары Советтик Армиянын катарында кызмат өтөдүм.
1977-жылдан окуумду кайра улантып, ОшМУну 1980-жылы аяктадым. Адистигим - орто   мектептин     кыргыз   тили   жана адабият мугалими.
1980-86-жылдары  Сузак  районундагы  Кеңеш, Сары-Булак орто мектептеринде мугалим, окуу бөлүмүнүн башчысы болуп иштедим.
1986-89-жылдары Кыргыз ССРинин илимдер академиясында аспирантурада окудум.
1990-жылдары Бишкек шаарында «Кыргыз романдарынын тилдик өзгөчөлүктөрү» деген темада филология илимдеринин кандидаты илимий даражасын алуу үчүн кандидаттык диссертация коргодум.
1994-жылы Кыргыз Республикасынын улуттук аттестация комиссиясынын чечими менен доцент илимий наамы берилген.
Эл агартуу отличнигимин (1997-жыл). Кыргыз Республикасынын Ардак грамотасы менен сыйланганмын (1999-ж.). 
1990-жылдан бери Ош мамлекттик университетинин мамлекеттик тил кафедрасында иштеп келе жатам.
Аялым Бердалиева Бегайым 1958-жылы туулган. Бишкек шаарындагы №4 ооруканада врач. Уулум Улан 1980-жылы туулган. Азыр ОшТУнун 2-курсунда окуйт. Кызым Айбийке 1995-жылы туулган. Балдар бакчасында тарбияланат.
Дарегим: Ош шаары, «Т.Кулатов» кичи району, 21-үй, 40-батир.Телефонум: 2-68-70
00.00.00
 


  (колу)     

Акылбеков Э. 
№6 тиркеме

Өмүр баян ( Автобиография) 
Өмүр баян атайын даярдалган баракка же жөнөкөй эле кагазга ишке жаңы киргенде, окууга өткөндө өз колу менен жазылат. Өмүр баянда келтирилген бардык маалыматтар хронологиялык тартипте берилиши керек. вмур баянды окуган, аны менен таанышкан киши ал адамдын басып еткен Өмүр жолу, иштеген иштери, көз карашы, ата-энеси, үй бүлөсү жөнүндө толук түшүнүк алгыдай жазылышы зарыл.
Өмүр баяндын тилинде диалектизмдер, орой жана эскирген сөздөр болбошу керек. Автор бул документте  өзүн-өзү мактабайт.
Өмүр баян расмий иш кагазы болгондуктан, автордун өмүрүндөгү  айрым терс (мис: соттолгону ж.б) фактылар жашырылып коюлбайт.
Мамлекеттик сырлар өмүр баянда берилбейт.
Өмүр баяндын реквизиттеринин баарынын текстте чагылдырылышы милдеттүү эмес. Алардын зарыл эместери жөнүндө маалымат берилбейт,  айрымдарынын орду алмаштырылат.
Биринчи жак менен жазылган өмүр баяндарда автордун тилдик бөтөнчүлүгү чагылдырылат жана ал стилде сүйлөшүү стилинин белгилери басымдуулук кылат, бирок расмийлүүлүк сакталат.
Өмүр баян дайыма А4 форматындагы ак кагазга кырмызы, көк же кара түстөгү сыяда автордун өз колу менен жазылат.
Өмүр баян үчүнчү жак менен да жазылат. Мындай өмүр баяндын текстин автор эмес башка бирөө (мис: изилдөөчү, архив кызматкери) түзөт.
Үчүнчү жак менен жазылган өмүр баяндын тилинде өмүр баяны жазылып жаткан адамдын сапаттарын белгилөөдө залкар, таланттуу, белгилүү деген сыяктуу эпитеттер да колдонула берет. Мындай өмүр баянда 3,4,5 – реквизиттер («Дата», «Колу» , «Аты-жөнү») пайдаланылбайт. «Өмүр баян» деген реквизиттин ордуна адамдын аты-жөнү жазылат.
Өмүр баян
Өзүнүн өмүр жолун баяндап жазуучу иш кагаз. Өмүр баян бир түрдүү  жазылбайт. Ошондуктан ар бир адам өзү жөнүндө маалыматты ар түрдүү  жазышы мүмкүн, бирок төмөндөгү реквизиттер сакталууга тийиш: 
1.Иш кагаздын аталышы. 
2.Текст.
а) өмүр баян жазган кишинин аты, фамилиясы, атасынын аты
б) туулган күнү, айы, жылы, туулган жери
в) ата-энеси, бир туугандары жөнүндө кыскача маалымат
г) билими, адистиги
д) иштеген иштери
е)  акыркы иштеген жери, аткарган кызматы
ж) сыйлыктары
з) коомдук иштерге катышуусу 
и) үй бүлөлүк абалы, үй бүлөсү 
к) үйүнүн дареги.
3.  Дата.
4.  Кол тамгасы
5.  Аты, фамилиясы. 

№8 тиркеме
Чыңгыз Айтматов
Кыргыздын улуу жазуучусу, коомдук жана мамлекттик ишмер Чыңгыз Айтматов 1928-жылдын 12-декабрында Талас облусунун Кара-Буура районундагы Шекер айылында кызматчынын үй бүлөсүндө туулган. Атасы Төрөкул Айтматов көрүнүктүү мамлекеттик ишмер болгон. 1937-жылы репрессияда кармалып, 1938 - жылы атылган. Энеси Нагима Хамзиевна жергиликтүү театрда актриса болгон.
1952- жылы Ч.Айтматовдун  «Газетчи Дзюдо» деген биринчи аңгемеси «Киргизстан» альманахында орус тилинде жарыяланган.
«Жамила» повести Чыңгызды дүйнө жүзүнө тааныткан.
АКШ, Австралия, Индия, Туркия, Япония, Россия ж.б. өлкөлөрдүн эл аралык адабий сыйлыктардын лауреаты болгон.
Чыгармалары дүйнөнүн 154тилине которулуп, чет өлкөлөрдө жалпы нускасы 20 млн экземпляр менен чыккан.
2008-жылдын 10-июнунда белгилүү залкар жазуучубуз Германиянын Нюрберг шаарында каза болду.

№7 тиркеме

	Иш кагаздын аталышы



	сыйлыктары 



	коомдук иштерге катышуу 



	текст



	үй-бүлөлүк абалы, үй бүлөсү 



	үйүнүн дареги



	дата



	кол тамгасы 



	аты, фамилиясы



	ата-энеси, бир туугандары жөнүндө кыскача маалымат 



	туулган күнү, айы, жылы, туулган жери 



	өмүр баян жазган кишинин аты, фамилиясы, атасынын аты 



	билими, адистиги



	иштеген иштери



	акыркы иштеген жери, аткарган кызматы 

